Пöжарысь видзчысян лёк серпас понда Коми Республикаын пыртöма «1 №-а дасьлун» режим.
Та йылысь Вячеслав Гайзерлы талун юöртiс Коми Республикалöн вöр комитетса юрнуöдысь Василий Осипов.

«Миян службаяс уджалöны, медым öлöдны пöжарысь, тайö шойччан лунъясö 70 унджык патрульнöй команда, тшöтш МЧС да МВД уджалысьяс, ветлiсны йöзлöн öтувъя шойччанiнъясö. Ми вермим видзчысьны пöжаръяс кыптöмысь, мый тшöкыда овлö шойччан лунъясö, - висьталiс В.Осипов. – Öнi миянлы колö бырöдны Печора да Сосногорск районъясын пöжаръяс, Сосногорскын би паськалiс 30 гектар вылö. Печора районын оланiн пунктъяссянь ылын сотчö 570 гектар, сэнi öнi уджалöны йöз, куим бульдозер, чайта, мый рытланьыс бисö лоö кусöдöма».
В.Осиповлöн кывъяс серти, виччысьтöм лоöмтор кузя режимсö индöма кык муниципалитетын – Печора районын да Ухтаын. Республикаын серпасыс кольö вывтi сьöкыдöн, сiйöн «1 №-а дасьлун йылысь» телеграммаяс мöдöдöма каръясса да районъясса став юралысьлы. Мобилизуйтан планъяс серти лун чöж став муниципалитетын колö дасьтыны техника, колö нуöдны колана мобилизуйтан мероприятиеяс, дасьтыны куим сутки вылö сёян-юан.

«Республикаын сулалö жар да кос поводдя да та понда уджсö колö вынсьöдны, - висьталiс В.Гайзер. – Сы вöсна, мый Ухтаын да Сосногорск районын миян медшöр очагъяс,  вöзъя аски нуöдны Ухтаын ветлан республиканскöй сöвещание да видзöдлыны, кыдзи сэнi нуöдсьö удж.
Коми Республикаса Юралысь тшöктiс дзик пыр юöртны сылы, «кутшöм отсöг колö республикаса власьтъяссянь. Кутам вöчны ставсö, мый миянсянь колö».

Пöжарысь видзчысян öпаснöй кад заводитчöмсянь республикаын пасйöма 126 пöжар. Öнi Комиын сотчö 1107  гектар пасьта 10 пöжар. Кольöм шойччан лунъясö (2011 вося лöддза-номъя тöлысь 25-26 лунъясö) казялöма 6 пöжар, кусöдöма 7 (воддзаяссö артыштöмöн).
